               Հավելված

ՀՀ Սյունիքի մարզի Սիսիանի համայնքի ավագանու 
2017թ. նոյեմբերի ___-ի թիվ ___(Ն) որոշման
Ը Ն Թ Ա Ց Ա Կ Ա Ր Գ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՍՅՈՒՆԻՔԻ ՄԱՐԶԻ ՍԻՍԻԱՆԻ ՀԱՄԱՅՆՔԻ ԶԱՐԳԱՑՄԱՆ ՀՆԳԱՄՅԱ ԾՐԱԳՐԻ ՔՆՆԱՐԿՄԱՆ, ՀԱՍՏԱՏՄԱՆ ԵՎ ՎԵՐԱՆԱՅՄԱՆ 
1. Հայաստանի Հանրապետության Սյունիքի մարզի Սիսիանի համայնքի զարգացման 
հնգամյա ծրագրի նախագծի քննարկումը և հաստատումը
1. Հայաստանի Հանրապետության Սյունիքի մարզի Սիսիանի համայնքի զարգացման հնգամյա ծրագրի (այսուհետ՝ հնգամյա ծրագիր) նախագիծը կազմում է համայնքի ղեկավարը և ներկայացնում համայնքի ավագանու քննարկմանը օրենքով սահմանված կարգով և ժամկետում: Հնգամյա ծրագրի նախագիծն ավագանու անդամներին է ուղարկվում ավագանու նիստում դրա քննարկումից առնվազն մեկ շաբաթ առաջ:
2. Համայնքի ավագանու անդամները և (կամ) մշտական հանձնաժողովները (եթե դրանք ձևավորված են) կարող են համայնքի ղեկավարից պահանջել տեղեկանք՝ հնգամյա ծրագրի նախագծի առնչությամբ համայնքի բնակիչներից, քաղաքացիական հասարակության և մասնավոր հատվածի սուբյեկտներից ստացված առաջարկությունների և հնգամյա ծրագրի նախագծում դրանք հաշվի առնելու վերաբերյալ:
3. Համայնքի ավագանու անդամները, ավագանու նիստից առնվազը մեկ օր առաջ, հնգամյա ծրագրի նախագծի վերաբերյալ կարող են համայնքի ղեկավարին ներկայացնել գրավոր առաջարկություններ, որոնք քննարկվում են ավագանու նիստում:
4. Համայնքի ավագանու մշտական հանձնաժողովներն (եթե դրանք ձևավորված են) անցկացնում են նախնական քննարկումներ և, մինչև ավագանու նիստից մեկ օր առաջ, հնգամյա նախագծի վերաբերյալ իրենց եզրակացությունները գրավոր ներկայացնում են համայնքի ղեկավարին:

5. Ավագանու նիստում հնգամյա նախագծի վերաբերյալ, որպես հիմնական զեկուցող, հանդես է գալիս համայնքի ղեկավարը կամ նրա ներկայացուցիչը` ներկայացնելով մինչև 40 րոպե տևողությամբ զեկույց: Հիմնական զեկուցողը պատասխանում է ավագանու անդամների հարցերին: 

6. Ավագանու նիստում հնգամյա ծրագրի նախագծի վերաբերյալ, որպես հարակից զեկուցող, հանդես է գալիս համայնքի ավագանու ֆինանսավարկային, բյուջետային և տնտեսական հարցերի մշտական հանձնաժողովի (եթե այն ձևավորված է) որոշմամբ իր կազմից ընտրված ներկայացուցիչը` ներկայացնելով հանձնաժողովի եզրակացությունը հնգամյա ծրագրի նախագծի վերաբերյալ` մինչև 20 րոպե տևողությամբ զեկույցով: Հարակից զեկուցողը պատասխանում է ավագանու անդամների հարցերին: 

7. Ավագանու նիստում հնգամյա ծրագրի նախագծի վերաբերյալ հանդես են գալիս նաև համայնքի ավագանու մյուս մշտական հանձնաժողովների (եթե դրանք ձևավորված են) որոշումներով իրենց կազմերից ընտրված ներկայացուցիչները` ներկայացնելով իրենց հանձնաժողովների եզրակացությունները հնգամյա ծրագրի նախագծի վերաբերյալ` մինչև 15 րոպե տևողությամբ զեկույցներով: Զեկուցողները պատասխանում են ավագանու անդամների հարցերին: 

8. Զեկուցողներին հարցեր տրվում են համայնքի ավագանու սահմանած կանոնակարգով: Հարցեր տալու համար ավագանու անդամներին տրվում է մինչև 3 րոպե ժամանակ, իսկ դրանց պատասխանելու համար զեկուցողներին՝ մինչև 5 րոպե ժամանակ:

9. Հնգամյա ծրագրի նախագծի շուրջ կատարվում է ավագանու անդամների մտքերի փոխանակություն` ավագանու սահմանած կանոնակարգով: Ելույթների համար ավագանու անդամներին տրվում է մինչև 5 րոպե ժամանակ: Մտքերի փոխանակության ընթացքում ելույթ ունեցողին հարցեր չեն տրվում։
10. Համայնքի բնակիչների, քաղաքացիական հասարակության և մասնավոր հատվածի ներկայացուցիչների` հնգամյա ծրագրի նախագծի քննարկման առնչությամբ համայնքի ավագանու նիստին մասնակցելու, հարցեր տալու և առաջարկություններ ներկայացնելու կարգերը սահմանվում են ավագանու կանոնակարգով:

11. Համայնքի ղեկավարը հանդես է գալիս եզրափակիչ ելույթով` մինչև 10 րոպե տևողությամբ: Համայնքի ղեկավարը ներկայացնում է իր դիրքորոշումը համայնքի ավագանու անդամների կողմից նրան գրավոր ներկայացված և (կամ) ավագանու նիստում արված առաջարկությունների նկատմամբ: Եզրափակիչ ելույթից հետո համայնքի ղեկավարին հարցեր չեն տրվում:
12. Համայնքի ղեկավարը հնգամյա ծրագրի նախագիծն՝ իր ընդունած փոփոխություններով և (կամ) լրացումներով, դնում է համայնքի ավագանու քվեարկությանը:
13. Հնգամյա ծրագրի վերաբերյալ որոշումն ընդունվում է նիստին ներկա ավագանու անդամների ձայների մեծամասնությամբ:

14. Համայնքի ավագանու որոշման նախագիծը չընդունվելու դեպքում հնգամյա ծրագրի նոր նախագծի ներկայացման, քննարկման և ընդունման ժամկետները օրենքով սահմանված ժամկետների սահմաններում, կարող է որոշել համայնքի ավագանին` համաձայնեցնելով համայնքի ղեկավարի հետ, կամ համայնքի ղեկավարը` հրավիրելով ավագանու արտահերթ նիստ:
15. Համայնքի զարգացման հնգամյա ծրագիրն ավագանու հաստատումից հետո հրապարակվում է Հայաստանի Հանրապետության օրենսդրությամբ սահմանված կարգով:
2. Սիսիանի քաղաքային համայնքի հնգամյա ծրագրի վերանայումը. 
փոփոխումը և (կամ) լրացումը
1. Համայնքի ղեկավարը հնգամյա ծրագրի իրականացման յուրաքանչյուր տարի՝ մինչև հաշվետու տարվան հաջորդող ամսվա 30-ը հնգամյա ծրագրի տարեկան իրականացման մասին հաղորդումներ է ներկայացնում համայնքի ավագանուն՝ ի գիտություն:
2. Համայնքի ղեկավարի ներկայացրած՝ հնգամյա ծրագրի տարեկան իրականացման մասին հաղորդումներից հետո մեկ ամսվա ընթացքում հնգամյա ծրագրում փոփոխություններ և (կամ) լրացումներ կարող են առաջարկվել համայնքի ղեկավարի կամ համայնքի ավագանու անդամի (անդամների) կամ մշտական հանձնաժողովների (եթե դրանք ձևավորված են) կողմից:
3. Համայնքի ավագանու անդամի (անդամների) կամ մշտական հանձնաժողովների (եթե դրանք ձևավորված են) հնգամյա ծրագրում փոփոխություններ և (կամ) լրացումներ նախաձեռնելու  առաջարկությունն, ավագանու կանոնակարգով սահմանված կարգով, ներկայացվում է համայնքի ղեկավարին: 

4. Համայնքի ավագանու անդամի (անդամների) կամ մշտական հանձնաժողովների (եթե դրանք ձևավորված են) առաջարկած այն փոփոխությունների և (կամ) լրացումների վերաբերյալ, որոնք ավելացնում են հնգամյա ծրագրի իրականացման ծախսերը, համայնքի ղեկավարը կազմում և ավագանուն է ներկայացնում իր եզրակացությունը:

5. Համայնքի ղեկավարն, իր կամ  համայնքի ավագանու անդամի (անդամների) կամ մշտական հանձնաժողովների (եթե դրանք ձևավորված են) առաջարկությամբ հնգամյա ծրագրում փոփոխություններ և (կամ) լրացումներ կատարելու որոշման նախագիծը` կից համապատասխան փաստաթղթերով, համայնքի ավագանու քննարկմանն է ներկայացնում օրենքով և ավագանու կանոնակարգով սահմանված կարգով:

6. Համայնքի ավագանու անդամները ավագանու նիստից առնվազը մեկ օր առաջ հնգամյա ծրագրում փոփոխությունների և (կամ) լրացումների նախագծի վերաբերյալ կարող են համայնքի ղեկավարին ներկայացնել գրավոր առաջարկություններ, որոնք քննարկվում են ավագանու նիստում:
7. Համայնքի ավագանու մշտական հանձնաժողովներն (եթե դրանք ձևավորված են) անցկացնում են նախնական քննարկումներ և, ավագանու նիստից առնվազը մեկ օր առաջ, հնգամյա ծրագրում փոփոխությունների և (կամ) լրացումների նախագծի վերաբերյալ իրենց եզրակացությունները գրավոր ներկայացնում են համայնքի ղեկավարին:

8. Ավագանու նիստում հնգամյա ծրագրում փոփոխություններ և (կամ) լրացումներ կատարելու մասին նախագծի վերաբերյալ, որպես հիմնական զեկուցող, հանդես է գալիս առաջարկություն ներկայացնողը: 

9. Հնգամյա ծրագրում փոփոխություններ և (կամ) լրացումներ կատարելու մասին նախագիծն ավագանու նիստում քննարկվում, քվեարկվում և հաստատվում է հնգամյա ծրագրի նախագծի քննարկման և ընդունման համար սահմանված կարգով (համաձայն սույն ընթացակարգի 1.5 – 1.14 կետերի)։

10. Համայնքի ավագանու անդամի (անդամների) կամ մշտական հանձնաժողովների (եթե դրանք ձևավորված են) առաջարկած այն փոփոխությունների և (կամ) լրացումների վերաբերյալ, որոնք ավելացնում են հնգամյա ծրագրի իրականացման ծախսերը, համայնքի ավագանու որոշումն ընդունվում է միայն համայնքի ղեկավարի եզրակացության առկայությամբ և ավագանու նիստին ներկա անդամների ձայների երկու երրորդով:

11. Համայնքի զարգացման հնգամյա ծրագրի փոփոխությունները և (կամ) լրացումները, ավագանու հաստատումից հետո հրապարակվում են Հայաստանի Հանրապետության օրենսդրությամբ սահմանված կարգով: 

